
    Querida amiga:
Querido amigo: 
Neste libriño que tes nas maos cóntase unha historia na que interveñen nenas, nenos, homes, mulleres e tamén algúns animais, algúns vexetais, unha ponte pequena de pedra e mesmo un regato de auga algo secreto. Ou sexa, que o que tes nas maos é un conto e, como ti ben sabes, o que os contos pretenden é servirnos de axuda para encontrar os camiños polos que se move a fantasía. Este é, naturalmente, un conto para ler e “cando estás a ler un libro, cando les sen atender a cousa ningunha que non sexa a historia que estás lendo, todo canto alí sucede pásache a ti. E canto aconteceu na túa cabeza, mentres lías, acaba por aparecer no libro”.




    Así di un dos personaxes de A illa de todas as illas, un fermoso libro da autoría de Xabier P. DoCampo e Xosé Cobas, e así é como debemos recibir as historias que até nós chegan da mao de persoas como Xabier, capaces de nos encamiñar coa súa arte polas rutas da fantasía e facernos partícipes de novos saberes convidándonos a habitar outros mundos e saber neles doutras vidas que axudarán a enriquecer a nosa.




    E porque sei que ti, amiga lectora, e que ti, amigo lector, tamén o queredes así, imos compartir co recordo de Xabier DoCampo, facedor de soños, mestre incansable na procura de sólidas pontes para ríos novos, buscador de fontes vivas nas que beber a auga máis clara, este libriño e, canda el, a nosa admiración e respecto pola súa enorme e valente contribución para facer que o mundo sexa mellor para todos.




    Grazas


  




  

    Despois do xantar, e mentres estaban sentados fronte ó televisor, certo que sen atenderlle moito ó que alí aparecía, raro era o día no que Marta non aproveitaba o momento para dicirlle a seu irmao Álvaro que xa non quería saber máis nada del, e o rapaz contestar que tampouco el estaba disposto a aturala nin un minuto máis. Despois virábanse de costas un e outra no sofá e dedicaban preto dun cuarto de hora a recitar, cada un deles, as razóns polas que, nun caso o irmao e noutro a irmá, non merecía nin tan sequera unha ollada de desprezo. Pasado ese tempo un dos dous facía en voz alta unha proposta para xogar a calquera cousa que era aceptada decontado polo outro. Erguíanse ambos do asento, apagaban a televisión e marchaban xuntos para fóra da casa.

